
Smatgar, tedlar, guardar
La famiglia Babulin ussa cun app electronica da telechargiar

� (anr/abc) Dapi intgins onns offre-
scha la Lia Rumantscha «kidsfits». 
Quest program da famiglia cun las fi-
guras creadas dad Yvonne Gienal per 
emprender rumantsch ha success. Da-
pi ier pon ins telechargiar ina versiun 
cun sis istorgias sco applicaziun elec-
tronica per tablets e telefonins. Dovri 
quai? A l’entschatta da la preschentaziun 
ha il pledader da medias da la Lia Ru­
mantscha, Andreas Gabriel, tschentà la 
dumonda. El ha gist respundì cun ina 
cunterdumonda: «Ins po telechargiar 
ozendi uschè blers apps da tuttas sorts. 
Pertge na duajan geniturs rumantschs 
betg pudair telechargiar ina app che sa 
drizza a lur uffants pitschens?» In argu­
ment plausibel e chapibel en vista al svi­
lup medial dals davos 20 onns. Las novas 
medias èn oz ina realitad ed ils uffants 
ston emprender d’applitgar quellas gia en 
scolina. 

Tut cumbinà cun gieus
Perquai datti ussa la famiglia Babulin sco 
app. Ier ha la Lia Rumantscha preschen­
tà quell’applicaziun cun filmins e gieus. 
I dat ella en tut ils tschintg idioms ru­
mantschs, ed ella custa nagut, sumegliant 
a bleras autras apps. Ils Babulins, las figu­
ras da cult che l’illustratura Yvonne Gie-
nal ha fatg tenor las istorgias da Flurina 
Plouda, duajan accumpagnar il mintgadi 
dals uffants. Il program «kidsfits» cun­
tegn cudeschs e material didactic mo­
dern, tranter auter tutga la famiglia Ba­
bulin latiers. Ils protagonists Nic e Luisa, 
il bab Arno, la mamma Claudia ed il 
chaun Lupo ed il giat Brutus enconu­
schevan ils uffants dals cudeschs illu­

strads. Uffants na taidlan ozendi dentant 
betg pli cassettas, els na guardan betg su­
lettamain cudeschs illustrads ed els na sa 
cuntentan betg cun ina paraula ed ina 
chanzun da buna notg. I dovra dapli oz. 
In cudesch pon ins cumprar, ina app te­
lechargiar. 

Bleras persunas èn stadas involvadas 
tar quest pli nov product che la Lia Ru­
mantscha ha fatg en collavuraziun cun 
RTR. Cura ch’ins ha telechargià l’appli­
caziun sin il tablet u telefonin pon ins ele­
ger l’idiom giavischà. Alura cumpara ina 
da las istorgias dal mintgadi da la fami­
glia. Ils uffants pon far gieus cun cliccar 
sin in object, per exempel sin in vehichel, 
ina persuna u in animal. Mintga giada 
empren l’uffant pleds e po udir la vusch 
da la moderatura u dal moderatur. Quel 
fa dumondas, intimescha da smatgar sin 
il maletg, da chattar la soluziun correcta. 
En il medem mument sa movan las figu­
ras, tut è cumbinà cun gieus. «Quels per­
mettan als uffants d’emprender, d’appli­
tgar e rimnar in stgazi da pleds dal voca­
bulari da basa», ha Gabriel ditg ier. Uf­
fants, lur mammas e babs, pon tadlar la 
descripziun d’in maletg e chattar el.

Ils Babulins – novas figuras da cult
En Chasa Rumantscha è ina gruppa da la 
scoletta e prescoletta stada en acziun ier. 
Els han mussà als creschids co che l’app 
funcziun. Las mammas cun ils uffants èn 
sesidas en la stanza, tuts han gì a disposi­
ziun in tablet. La figura da cult «Ils Ba­
bulins» pudess ins vesair sco pli baud la 
famiglia Feuerstein. Cun la differenza 
che quels na discurrevan betg rumantsch. 
Igl è l’incumbensa da la Lia Rumantscha 

da promover la schientscha rumantscha. 
Quai fa ella da maniera efficazia cun il 
program «kidsfits». I va per sustegnair las 
famiglias giuvnas. 

La famiglia Babulin n’è dentant betg 
da cumparegliar cun Fred e Wilma 
Feuerstein. Ils Babulins èn ina famiglia 
«normala», cun dus uffants che han ideas 
e fan lumparias. Plouda è l’autura da las 
istorgias dal mintgadi e Gienal ha illustrà 

quellas. Ins pudess era vesair ils Babulins 
sco successurs d’auters eroxs dals uffants 
rumantschs: Per exempel Ursin da la 
stgella, Flurina, Maurus e Madleina, uol­
pet Dindin. La concepziun tecnica da las 
illustraziuns ha l’interpresa spezialisada 
08EINS da Cuira fatg. Marc Cadalbert, 
mainagestiun da quella, ha ditg ch’i saja 
stà captivant da realisar quest project, i 
saja insumma l’emprima app ruman­

tscha. Cun quella veglian ins entrar en 
contact cun ina gruppa da dialog, en 
quest cas èsi ils uffants pitschens enfin 
nov onns. L’app dals Babulins cumplet­
teschia las medias digitalas ch’ils uffants 
enconuschan gia. 

L’applicaziun «Babulins» pon ins telechargiar a 
partir d’immediat en l’App Store dad Apple ed 
en il Play Store da Google.

Intgins dals uffants che han preschentà ier l’app dals Babulins cun il giat Brutus, ina da las figuras originalas da cult. FOTO A. BEELI

